
KORXONALARINI  MUQOBIL ENERGIYADAN 

SAMARALI FOYDALANISH YO‘LLARI

Xolbekova Feruzaxon Rasulovna
Toshkent to‘qimachilik va yengil sanoat instituti
“Iqtisodiyot va menejment” boshqaruv kafedrasi dotsenti 

Annotatsiya: So‘nggi yillarda yengil sanoat, xususan, to‘qimachilik korxonalari faoliyatini ekologik jihatdan barqaror yo‘lga 
qo‘yish, ularni yashil iqtisodiyot talablari asosida rivojlantirish masalasi dolzarb ahamiyat kasb etmoqda. Ushbu maqolada 
to‘qimachilik sanoati korxonalarining yashil iqtisodiyotga o‘tish holati, mavjud muammolar va ularni bartaraf etish yo‘llari 
tahlil qilinadi. Shuningdek, yengil sanoat korxonalarida muqobil energiya manbalaridan samarali foydalanish istiqbollari, 
texnologik yechimlar va ekologik innovatsiyalar asosida energetik samaradorlikni oshirish choralari ko‘rib chiqiladi. 
Tadqiqot natijalari asosida sohaga oid tavsiyalar ishlab chiqilgan.

Kalit soʻzlar: yashil iqtisodiyot, to‘qimachilik sanoati, muqobil energiya, ekologik innovatsiyalar, energiya samaradorligi, 
barqaror rivojlanish.
Abstract: In recent years, the transition of textile enterprises and the broader light industry towards a green economy has 
become increasingly important. This article explores the current state of adaptation to green economic principles within 
the textile sector, identifying key challenges and proposing solutions. Special emphasis is placed on the efficient use of 
alternative energy sources in light industry enterprises, highlighting technological innovations and ecological practices 
that enhance energy efficiency. Based on the findings, practical recommendations are developed for sustainable industrial 
transformation.

Key words: green economy, textile industry, alternative energy, ecological innovation, energy efficiency, sustainable 
development.
Аннотация: В последние годы актуализировались вопросы перехода предприятий лёгкой промышленности, в 
частности текстильных предприятий, к модели зелёной экономики. В статье рассматриваются текущие условия 
и проблемы внедрения принципов зелёной экономики на текстильных предприятиях, а также пути их решения. 
Особое внимание уделяется вопросам эффективного использования альтернативных источников энергии в лёгкой 
промышленности, включая технологические инновации и экологические подходы к повышению энергетической 
эффективности. По итогам исследования предложены практические рекомендации для отрасли.

Ключевые слова: зелёная экономика, текстильная промышленность, альтернативная энергия, экологические 
инновации, энергетическая эффективность, устойчивое развитие.

Jalolova Aziza Jalol qizi
Toshkent to‘qimachilik va yengil 

sanoat instituti talabasi 

K I R I S H
XXI asrning ikkinchi yarmida ekologik xavfsizlik, tabiiy resurslardan oqilona foydalanish hamda atrof-muhitga 

zarar yetkazmasdan iqtisodiy rivojlanishni ta’minlash masalalari global miqyosda dolzarb muammolardan 
biriga aylandi. Ayni paytda “yashil iqtisodiyot” konsepsiyasi nafaqat rivojlangan davlatlar, balki o‘z rivojlanish 
strategiyasida barqarorlikni asosiy mezon sifatida tanlagan rivojlanayotgan mamlakatlar uchun ham muhim 
ustuvorlikka aylanmoqda. Ushbu kontekstda yengil sanoat, xususan, to‘qimachilik sohasi atrof-muhitga ta’siri 
yuqori bo‘lgan tarmoqlardan biri sifatida ekologik transformatsiyaga muhtoj sohalardan biri sanaladi.

To‘qimachilik sanoati suv va energiya resurslarining yirik iste’molchisi, shuningdek, chiqindilar manbai 
sifatida tanilgan. Shuning uchun ushbu sohani ekologik jihatdan sog‘lomlashtirish, ya’ni yashil texnologiyalarni 
joriy etish, resurs tejamkor ishlab chiqarish tizimlariga o‘tish va muqobil energiya manbalaridan foydalanish 
kabi chora-tadbirlar zamonaviy ishlab chiqarish modelining ajralmas qismiga aylanishi zarur. Bu nafaqat 
ekologik muammolarning oldini olishga xizmat qiladi, balki iqtisodiy samaradorlikni oshirish, eksport salohiyatini 
kengaytirish va xalqaro bozorlarda raqobatbardoshlikni ta’minlashda ham muhim omil hisoblanadi.

O‘zbekiston Respublikasi Prezidenti tomonidan so‘nggi yillarda ilgari surilgan strategik hujjatlar va 
dasturlar, xususan, yengil sanoatni rivojlantirish va ekologik barqarorlikni ta’minlashga qaratilgan chora-
tadbirlar, ushbu sohada “yashil iqtisodiyot” tamoyillarini tatbiq etish imkoniyatlarini kengaytirmoqda. Jumladan, 
qayta tiklanuvchi energiya manbalarini joriy etish, chiqindisiz texnologiyalar asosida ishlab chiqarish tizimlarini 
shakllantirish, xalqaro ekologik standartlarga mos keluvchi mahsulotlar ishlab chiqarish kabi masalalar kun 
tartibiga chiqarilmoqda.

“Yashil o‘sish va global maqsadlar uchun hamkorlik – 2030” (P4G) ikkinchi xalqaro sammiti Koreya 
Respublikasida bo‘lib o‘tdi. Unda davlatimiz rahbari quyidagilarni ta’kidladi: “Bugungi kunda ona tabiatning 
o‘zi bizga yo‘llayotgan ogohlik qo‘ng‘irog‘iga beparvo bo‘lmasligimiz kerak. Afsuski, iqlim o‘zgarishlari tobora 
kuchayib bormoqda. Biz yashayotgan Markaziy Osiyoda so‘nggi 30 yilda o‘rtacha yillik harorat taxminan bir 
darajaga ko‘tarildi. Mintaqamizdagi asosiy daryolarning havzasi va biologik xilma-xillikning qisqarib borayotgani 
jiddiy xavotir uyg‘otmoqda. Bug‘lanish darajasini oshiradigan gazlar va atmosferaning keng miqyosda ifloslanishi 
muammolarni yanada chuqurlashtirmoqda. Bugungi kunda “yashil taraqqiyot” borasidagi maqsadlarga erishish 
uchun mamlakatlarning harakatlari yanada faol va samarali bo‘lishi kerakligiga hech kim shubha qilmayapti. 
Boshqa choramiz ham yo‘q”.

M A V Z U G A  O I D  A D A B I Y O T L A R  S H A R H I
To‘qimachilik sanoatini yashil iqtisodiyot tamoyillari asosida rivojlantirish zamonaviy ilmiy izlanishlarning 

ustuvor yo‘nalishlaridan biriga aylangan. Xalqaro miqyosdagi tadqiqotlarda bu sohaga xos ekologik xavflar, 
resurs tejamkorlik muammolari hamda muqobil energiyadan foydalanish mexanizmlari chuqur o‘rganilmoqda.

Angliyalik iqtisodchi Michael Jacobs o‘zining yashil iqtisodiyot konsepsiyasiga bag‘ishlangan izlanishlarida 
ekologik barqarorlikni iqtisodiy siyosatning ajralmas qismiga aylantirish zaruriyatini asoslab bergan. U yashil 
iqtisodiyotni “resurslar cheklangan sharoitda iqtisodiy o‘sish va ijtimoiy farovonlikni bir vaqtda ta’minlashga 
qaratilgan tizim” sifatida ta’riflaydi. Bu yondashuv yengil sanoat korxonalari, ayniqsa to‘qimachilik tarmog‘i 
uchun muhim yo‘nalish hisoblanadi.

Xitoy olimlari Chen, Zhang va Wang 2018-yilda to‘qimachilik ishlab chiqarish jarayonida chiqindilarni qayta 
ishlash orqali energiya sarfini 30 foizgacha kamaytirish mumkinligini isbotlab, bu orqali uglerod izini sezilarli 
darajada qisqartirishga erishilganini ta’kidlagan. Ularning tadqiqotlari, ayniqsa ishlab chiqarishda yopiq siklli 
texnologiyalarni qo‘llash orqali ekologik va iqtisodiy samaradorlikni birgalikda oshirish mumkinligini ko‘rsatadi.

Rossiyalik olim Elena Alekseevna Lapteva yengil sanoat korxonalarining barqaror rivojlanishida muqobil 
energiya manbalarining ahamiyati haqida yozar ekan, quyosh, shamol va biomassa kabi manbalardan 
foydalanish bo‘yicha tajribalarni tahlil qiladi. Uning ta’kidlashicha, bu texnologiyalar energetik mustaqillikni 
oshirish bilan birga, ishlab chiqarish tannarxini kamaytiradi va ekologik xavflarni cheklaydi.

O‘zbekiston olimlaridan Nurbek G‘ulomovning 2022-yildagi tahliliy maqolasida respublikadagi to‘qimachilik 
korxonalari faoliyatida yashil texnologiyalarni joriy etish bo‘yicha mavjud imkoniyatlar va ularni kengaytirish 
mexanizmlari yoritilgan. U, xususan, qayta tiklanuvchi energiya manbalariga o‘tish orqali ishlab chiqarish 
barqarorligini oshirish hamda ekologik xavfsizlikni ta’minlashni asosiy vazifa sifatida ko‘rsatadi.

Shuningdek, 2020-yilda BMT Taraqqiyot Dasturi tomonidan e’lon qilingan “Green Industrial Policy” 
nomli hisobotda rivojlanayotgan mamlakatlarda, jumladan, O‘zbekiston kabi davlatlarda sanoatni ekologik 
transformatsiya qilish yo‘llari, muammolari va yechimlari chuqur tahlil qilingan. Ushbu hisobotda to‘qimachilik 
sanoati resurs tejamkorlik va atrof-muhitga kam ta’sir ko‘rsatish bo‘yicha ustuvor tarmoq sifatida belgilanadi.

Umuman olganda, ilmiy adabiyotlar tahlili shuni ko‘rsatadiki, to‘qimachilik sanoatida yashil iqtisodiyotga 
o‘tish faqat ekologik omil emas, balki iqtisodiy va ijtimoiy jihatdan ham strategik ahamiyatga ega. Bu o‘z 

navbatida, ishlab chiqaruvchilarni texnologik yangilanishga undaydi, energiya samaradorligini oshiradi va 
xalqaro bozorda raqobatbardosh mahsulotlar ishlab chiqarishni ta’minlaydi.

T A D Q I Q O T  M E T O D O L O G I YA S I
Ushbu tadqiqotda ma’lumotlar asosan yengil sanoat korxonalarida o‘tkazilgan so‘rovnomalar, rasmiy 

statistika ma’lumotlari hamda ilg‘or xorijiy tajriba asosida to‘plandi. Olingan ma’lumotlar kontent tahlili, taqqoslash 
va grafik usullar yordamida chuqur o‘rganilib, muqobil energiyadan foydalanish samaradorligi baholandi.

T A H L I L  V A  N A T I J A L A R 
Yashil iqtisodiyot – bu zamonaviy iqtisodiy rivojlanish modelidirki, u nafaqat iqtisodiy o‘sishni ta’minlash, 

balki ekologik barqarorlikni saqlash, tabiiy resurslardan oqilona foydalanish va inson salomatligiga zarar 
yetkazmaslikni bosh maqsad qilib oladi. Ushbu konsepsiya asosida iqtisodiyotning barcha tarmoqlarini atrof-
muhit bilan uyg‘unlikda shakllantirish, ishlab chiqarish va xizmat ko‘rsatish jarayonlarini ekologik talablar 
asosida yo‘lga qo‘yish nazarda tutiladi.

Bunda birinchi galdagi ustuvor vazifa – aholining hayot sifati va turmush darajasini oshirish, ularning 
ehtiyojlarini qondirish bilan birga, moddiy ne’matlarni barqaror ishlab chiqarish orqali ekologik muvozanatni 
buzmaslikdir. Ayniqsa, iqtisodiy faoliyatda tabiatga salbiy ta’sir ko‘rsatmaydigan, ekologik xavfsiz yondashuvlarni 
joriy qilish dolzarb ahamiyat kasb etadi.

Shu bilan birga, zamonaviy iqtisodiy strategiyalar doirasida energiya tejamkor texnologiyalardan 
keng foydalanish, qayta tiklanadigan energiya manbalarini joriy etish, jamoat transportini elektr quvvatida 
harakatlanuvchi vositalar bilan almashtirish, ekologik standartlarga javob beradigan binolar qurish ishlari 
ustuvor yo‘nalishlardan hisoblanadi.

Bundan tashqari, ishlab chiqarish va xizmat ko‘rsatish sohalarida ekologik toza, zararli chiqindilarsiz 
texnologiyalarni yaratish va ularni amaliyotga tatbiq etish orqali atrof-muhitni muhofaza qilishga erishish lozim. 
Bu esa, nafaqat ekologik xavfsizlik, balki aholining sog‘lig‘ini saqlash uchun ham zaruriy shartlardan biridir.

Yana bir muhim masala – inson ehtiyojlarining cheksizligi va resurslarning chegaralanganligi o‘rtasida 
muvozanatni ta’minlashdir. Buning uchun ishlab chiqarish jarayonlarida tabiiy resurslardan foydalanish darajasini 
kamaytirmasdan, ularni qayta tiklash, alternativ manbalarga o‘tish kabi yondashuvlar asosida barqaror ishlab 
chiqarish tizimlarini shakllantirish talab etiladi.

Shuningdek, qaysi mahsulotlar ishlab chiqarilishi, qanday texnologiyalar qo‘llanilishi va bu mahsulotlar kim 
uchun mo‘ljallangani masalalari ham atrof-muhitni muhofaza qilish tamoyillari asosida ko‘rib chiqilishi kerak. 
Har bir qaror ekologik va ijtimoiy mezonlar bilan uyg‘unlashgan holda qabul qilinishi lozim.

Xulosa shuki, yashil iqtisodiyot konsepsiyasi inson, tabiat va iqtisodiy manfaatlar o‘rtasida barqaror 
uyg‘unlikni ta’minlashni maqsad qiladi. Har qanday iqtisodiy faoliyatda boshqa muhim qadriyatlarni qurbon 
qilmasdan ishlash zarur: masalan, infratuzilma qurilishi jarayonida daraxtlarning kesilishiga yo‘l qo‘ymaslik yoki 
ishlab chiqarish hajmini oshirish bahonasida atmosferaga zararli gazlar chiqarilmasligi kerak. Aynan shunday 
yondashuv barqaror rivojlanishning negizini tashkil etadi.

Bugungi kunga kelib, O‘zbekistonda tabiiy resurslardan foydalanish samaradorligi hali ham xalqaro 
standartlarga nisbatan past darajada. Ayniqsa, suv resurslaridan foydalanishning samarasizligi muammoli 
bo‘lib qolmoqda. Statistik ma’lumotlarga ko‘ra, mamlakat yalpi ichki mahsulotining har bir birligiga to‘g‘ri 
keladigan energiya sarfi Yevropa Ittifoqi va Markaziy Osiyo mamlakatlariniki bilan solishtirilganda taxminan uch 
baravar, Qozog‘istonnikidan esa ikki baravar yuqori ekani kuzatilmoqda. Bu esa yashil iqtisodiyotni joriy qilish 
va ekologik islohotlarni jadallashtirish zaruratini yanada keskinlashtiradi.

Shu bilan birga, O‘zbekiston Respublikasi Prezidentining 2022-yil 2-dekabrdagi “2030-yilgacha O‘zbekiston 
Respublikasining “yashil” iqtisodiyotga o‘tishiga qaratilgan islohotlar samaradorligini oshirish bo‘yicha chora-
tadbirlar to‘g‘risida”gi PQ-436-son1 qarori qabul qilindi.

2019–2030-yillar davrida O‘zbekiston Respublikasining “yashil” iqtisodiyotga o‘tish strategiyasi asosida 
“yashil” iqtisodiyotni rivojlantirish bo‘yicha amalga oshirilayotgan chora-tadbirlar samaradorligini oshirish, 
shuningdek, ushbu yo‘nalishda davlat hokimiyati va boshqaruvi organlarining xalqaro tashkilotlar bilan o‘zaro 
hamkorlikdagi muvofiqlashtirilgan sa’y-harakatlarini ta’minlash bo‘yicha dasturni ishlab chiqish zarurati yuzaga 
kelgan.

O‘zbekiston Respublikasida “yashil” iqtisodiy o‘sishni ta’minlashda quyidagi 6 ta ustuvor yo‘nalish bo‘yicha 
vazifalar belgilangan:

tabiiy resurslardan barqaror va samarali foydalanish;
milliy iqtisodiyotning tabiiy ofatlar va iqlim o‘zgarishiga nisbatan barqarorligini mustahkamlash;

1	  https://lex.uz/docs/-6303230

milliy iqtisodiyot, xususan, sanoatning “yashil” va kam uglerodli rivojlanishini ta’minlash;
innovatsiyalarni joriy etish va samarali “yashil” investitsiyalarni jalb qilish;
barqaror va inklyuziv “yashil” urbanizatsiyani rivojlantirish;
“yashil” iqtisodiyotga o‘tish davrida katta ta’sir ostida bo‘lishi mumkin bo‘lgan aholini va ularning yashash 

joylarini qo‘llab-quvvatlash.
Ushbu ustuvor yo‘nalishlar bo‘yicha vazifalarning samarali amalga oshirilishi quyidagi tarmoqlararo 

choralar bilan bir qatorda amalga oshiriladi:
“yashil” o‘sish bo‘yicha salohiyatni oshirish va inson kapitalini rivojlantirish;
“yashil” iqtisodiyotga o‘tish uchun qulay siyosiy muhit yaratish, samarali institutlarni joriy qilish;
tashqi va ichki “yashil” moliyalashtirish oqimlarini ko‘paytirish.

X U L O S A  V A  T A K L I F L A R
O‘tkazilgan tadqiqotlar asosida aniqlanishicha, to‘qimachilik sanoatining yashil iqtisodiyot tamoyillari 

asosida rivojlanishi sohaning ekologik xavfsizligini ta’minlash, energiya resurslaridan samarali foydalanish va 
iqtisodiy barqarorlikka erishishda muhim omil hisoblanadi. Ayniqsa, muqobil energiya manbalaridan – quyosh, 
shamol va biogaz texnologiyalaridan foydalanish ishlab chiqarish tannarxini kamaytiradi, resurslarga bo‘lgan 
bog‘liqlikni qisqartiradi va korxonalarni barqaror ishlashiga zamin yaratadi. Tadqiqotlar shuni ko‘rsatadiki, 
korxonalarda resurs tejamkor texnologiyalarni joriy etish, chiqindilarni qayta ishlash va energiya samaradorligini 
oshirish bo‘yicha texnik modernizatsiya ishlari nafaqat ekologik foyda keltiradi, balki iqtisodiy jihatdan ham katta 
naf keltiradi. Bunday yondashuv esa uzoq muddatli raqobatbardoshlikni ta’minlab, eksport salohiyatini oshirish 
imkonini beradi.

Sohaning kelajakdagi barqaror rivojlanishini ta’minlash uchun bir nechta amaliy choralarni amalga oshirish 
muhim. Eng avvalo, qayta tiklanuvchi energiya manbalarini ishlab chiqarish tizimlariga integratsiya qilish 
bo‘yicha davlat dasturlarini ishlab chiqish va moliyaviy imtiyozlar bilan qo‘llab-quvvatlash zarur. Ekologik toza 
texnologiyalarni xarid qiluvchi korxonalar uchun soliq yengilliklari yaratish, ular faoliyatini kreditlashda qulay 
shartlar taklif etish, texnologik yangilanishni rag‘batlantiruvchi grant va subsidiyalar ajratish sohani harakatga 
keltiruvchi muhim omillardir. Shuningdek, xorijiy tajribalarni o‘rganish va mahalliy sharoitga moslashtirish, 
energiya auditi tizimini joriy etish, ilmiy-tadqiqot institutlari bilan hamkorlikda innovatsion texnologiyalarni 
sinovdan o‘tkazish va keng joriy etish zarur. Bularning barchasi O‘zbekiston to‘qimachilik sanoatini ekologik 
barqarorlik, energiya mustaqilligi va xalqaro bozorda muvaffaqiyatli raqobat qila oladigan tarmoqqa aylantiradi.

@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

